
શ્રીશારદાસ્તુતિઃ ૩

(જૈત્રયાત્રાં નિર્વર્ત્ય શ્રીશ‍ૃઙ્ગગિરિપ્રવેશકાલે )
દૂરીકૃત્ય પરીક્ષણસ્ય કરણં કિં  તે ગિરાં દેવતે

યુક્તં વર્ષચતુષ્ટયોપરિ કિયદ્ઘસ્રાન્કૃપાવારિધે ।
મન્દો મત્પદયુગ્મવિરહં સોઢું ન શક્નોત્યયં

કઞ્ચિત્કાલમપીતિ પદ્મજસખિ જ્ઞાત્વાપિ માતર્ભૃશમ્ ॥ ૧॥
યદ્યપ્યમ્બ સરોજયોનિદયિતે લોકાનશેષાનપિ

શ્રદ્ધાભક્તિયુતાન્વિધાય નિતરાં કાર્યાણિ સર્વાણ્યપિ ।
દુઃસાધ્યાન્યપિ લોકસન્તતિબહુશ્રેયસ્કરાણ્યાદરા-

ત્સપૂર્ણાન્યકરોસ્તથાપિ પદયોર્દૂરં ન સોઢું ક્ષમઃ ॥ ૨॥
ત્વત્પાદામ્બુજયોઃ કદાપિ વિરહો મા ભૂદિતો વા ગિરાં

માતર્નમ્રજનાવનવ્રતધરે કારુણ્યવારાન્નિધે ।
ચેન્મય્યસ્તિ કૃપા મનોરથતતિં  સમ્પૂરયાત્રૈવ મે

દુઃસાધ્યામિતરૈરશેષજનતાશ્રેયસ્કરીં શારદે ॥ ૩॥
મન્તૂનાં તતિરસ્તિ ચ પ્રભવતિ સ્યાદેવ ચાગ્રે મમ

પ્રાલેયોસ્રશિશૂત્તમાઙ્ગસહજે  સન્દેહગન્ધોઽપિ ન ।
તસ્યાશ્ચેદ્ગણનાં કરોષિ હૃદયા ત્વં ચાપિ માતસ્તદા

નિર્વ્યાજા કરુણા નિરાશ્રયતયા કુત્રાપિ લીના ભવેત્ ॥ ૪॥
સરસ્વતિ કૃપાનિધે સરસિજાસનપ્રેયસિ

પ્રણમ્રજનપાલિનિ પ્રચુરબોધસન્દાયિનિ ।
સમસ્તસુકલાસ્વપિ પ્રસૃતબોધમેનં જવાત્

સુરાસુરનમસ્કૃતે કુરુ કરાત્તચિન્મુદ્રિકે ॥ ૫॥
કામં સન્તુ સુરા નિજાઙ્ઘ્રિકમલાસક્તાન્તરઙ્ગાન્દિવા  -

રાત્રં પૂજનદેહદણ્ડનપરાન્પાતું ચિરાયામ્બિકે ।
નાહં તત્પદપઙ્કજાનુસરણં કર્તું સમર્થો ગિરાં

માતસ્ત્વત્પદમેવ સત્વરમનોઽભીષ્ટપ્રદં સંશ્રયે ॥ ૬॥
બાણીસિન્ધુસુતાગિરીન્દ્રતનયારૂપાણિ ધૃત્વા પુરા

દેવાનાં પરિરક્ષણં ત્રિજગતામપ્યાદરાદ્યાકરોત્ ।
સા ત્વં સમ્પ્રતિ શ‍ૃઙ્ગશૈલનિલયા  શ્રીશારદમ્બાભિધાં

ધૃત્વા શ્રોત્રમનોહરાં પ્રકુરુષે લોકાવનં સાદરમ્ ॥ ૭॥
મૂકાનામપિ વાગ્વિધાનચતુરા યસ્યાઃ પદામ્ભોજયોઃ

કાદાચિત્કનમસ્ક્રિયા ભુવિ ભવેચ્છ્રીશારદે  નિશ્ચિતમ્ ।
તાં ત્વામઙ્ઘ્રિસરોજનમ્રજનતાસંરક્ષણૈકવ્રતાં

દૃષ્ટ્વા તૃપ્તિમહો કદાપિ ન ભજેતાં મે ધ્રુવં ચક્ષુષી ॥ ૮॥
જ્વાલામાલિનિકાવિનિર્મિતશુચિપ્રાકારમધ્યસ્થિતે  -

ત્યાહ્વાં નમ્રજનસ્ય કિં  પ્રથયિતું જ્વાલાવલીમધ્યતઃ ।
સુસ્થાયા અપિ નૈવ વહ્નિજનિતા બાધા ભવેદિત્યહો

ચિત્રં કૌતુકતઃ પ્રદર્શિતવતી   વાચાં પરા દેવતે ॥ ૯॥
અગ્નાવગ્નેઃ પ્રવૃત્તિર્ન હિ ભવતિ કદાપીતિ વાતાત્મજોક્તિં

પ્રત્યક્ષીકર્તુમેવાનતજનવિતતેર્વાણિ શ‍ૃઙ્ગાદ્રિવાસે  ।
અત્યુગ્રાપ્પિત્તકીલાસ્થિતતરુમયવેશ્મસ્થિતામાત્મમૂર્તિં

મલ્લીપુષ્પાદિયુક્તામપિ તનુવસનાં કીટયુક્તામરક્ષઃ ॥ ૧૦॥
પ્રોક્તં કેનાગમાન્તે કિમુ પરમમહઃસન્નિધૌ સ્વસ્વકાર્યા-

શક્તા દેવા બભૂવુઃ શુચિપવનમુખા ઇત્યમું મુખ્યમર્થમ્ ।
જાનન્ત્વાત્માઙ્ઘ્રિનમ્રા  ઇતિ વિધિરમણી દારુગેહે સ્થિતાસી-

જ્જ્વાલામાલાકુલેઽસ્મિન્સુમવસનયુતા દાહગન્ધેન શૂન્યા ॥ ૧૧॥
લોકાનામવનાર્થમાદિગુરુણા સંસ્થાપિતાહં પુરા

ભૂસ્થાનામપિ તાન્પ્રમત્તહૃદયાન્નૈવ ત્યજામિ ક્વચિત્ ।
આત્માનાત્મવિવેકમુખ્યસુગુણાન્દત્ત્વા દૃઢાન્સન્તતં

રક્ષામીતિ વિબોધનાય વિહિતં ચિત્રં ગિરાં દેવતે ॥ ૧૨॥
સ્મૃત્વા સંયમિચક્રવર્તિરચિતાં   ત્વં પ્રાર્થનાં શારદે

સૃષ્ટે સ્વેન જગત્યહેતુકકૃપામાલોચ્ય નૈજાં મુહુઃ  ।
દેવાગારવિનિર્મિતેસ્તુ   સમયે પ્રાપ્તામશુદ્ધિં  પરાં

સોઢ્વા સન્નિધિમાતનોતુ ભવતી વાચાં પરા દેવતા ॥ ૧૩॥

માતા પુત્રકૃતામશુદ્ધિવિતતિં  સોઢ્વા પુનઃ શારદે
હ્યુત્સઙ્ગે  વિનિવેશ્ય લાલનમહો યદ્વત્કરોત્યાદરાત્ ।

ત્વં માતા જગતાં તથૈવ બહુધા જાતામશુદ્ધિં  મુહુઃ
સોઢ્વા સન્નિધિમાતનોતુ ભવતી વાચાં પરા દેવતા ॥ ૧૪॥

ઇતિ શ‍ૃઙ્ગેરિ  શ્રીજગદ્ગુરુ શ્રીસચ્ચિદાનન્દશિવાભિનવનૃસિંહ  -
ભારતીસ્વામિભિઃ વિરચિતા શ્રીશારદાસ્તુતિઃ (૩) સમ્પૂર્ણા ।

